
Kali Vidambanam Parody of Life in the Dark Age

કલિવિડમ્બનમ્

Document Information

Text title : Kali Vidambanam Parody of Life in the Dark Age

File name : kaliviDambanam.itx

Category : vishhnu, dashAvatAra, sAhitya, advice, nIlakaNThadIkShita

Location : doc_vishhnu

Author : Nilakantha Dikshitar

Transliterated by : Somadeva Vasudeva

Proofread by : Somadeva Vasudeva

Description/comments : Composed in 16-17th century and is still applicable in the present

Latest update : July 20, 2021

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

December 25, 2021

sanskritdocuments.org



Kali Vidambanam Parody of Life in the Dark Age

કલિવિડમ્બનમ્

ન ભેતવ્યં ન બોદ્ધવ્યં ન શ્રાવ્યં વાદિનો વચઃ ।
ઝટિતિ પ્રતિવક્તવ્યં સભાસુ વિજિગીષુભિઃ॥ ૧॥
અસમ્ભ્રમો વિલજ્જત્વમવજ્ઞા પ્રતિવાદિનિ ।
હાસો રાજ્ઞઃ સ્તવશ્ચેતિ પઞ્ચૈતે જયહેતવઃ॥ ૨॥
ઉચ્ચૈરુદ્ઘોષ્ય જેતવ્યં મધ્યસ્થશ્ચેદપણ્ડિતઃ ।
પણ્ડિતો યદિ તત્રૈવ પક્ષપાતોઽધિરોપ્યતામ્॥ ૩॥
લોભો હેતુર્ધનં સાધ્યં દૃષ્ટાન્તસ્તુ પુરોહિતઃ ।
આત્મોત્કર્ષો નિગમનમનુમાનેષ્વયં વિધિઃ॥ ૪॥
અભ્યાસ્યં લજ્જમાનેન તત્ત્વં જિજ્ઞાસુના ચિરમ્ ।
જિગીષુના હ્રિયં ત્યક્ત્વા કાર્યઃ કોલાહલો મહાન્॥ ૫॥
પાઠનૈર્ગ્રન્થનિર્માણૈઃ પ્રતિષ્ઠા તાવદાપ્યતે ।
એવં ચ તથ્યવ્યુત્પત્તિરાયુષોઽન્તે ભવેન્ન વા॥ ૬॥
સ્તોતારઃ કે ભવિષ્યન્તિ મૂર્ખસ્ય જગતીતલે ।
ન સ્તૌતિ ચેત્સ્વયં ચ સ્વં કદા તસ્યાસ્તુ નિર્વૃતિઃ॥ ૭॥
વાચ્યતાં સમયોઽતીતઃ સ્પષ્ટમગ્રે ભવિષ્યતિ ।
ઇતિ પાઠયતાં ગ્રન્થે કાઠિન્યં કુત્ર વર્તતે॥ ૮॥
અગતિત્વમતિશ્રદ્ધા જ્ઞાનાભાસેન તૃપ્તતા ।
ત્રયઃ શિષ્યગુણા હ્યેતે મૂર્ખાચાર્યસ્ય ભાગ્યજાઃ॥ ૯॥
યદિ ન ક્વાપિ વિદ્યાયાં સર્વથા ક્રમતે મતિઃ ।
માન્ત્રિકાસ્તુ ભવિષ્યામો યોગિનો યતયોઽપિ વા॥ ૧૦॥
અવિલમ્બેન સંસિદ્ધૌ માન્ત્રિકૈરાપ્યતે યશઃ ।
વિલમ્બે કર્મબાહુલ્યં વિખ્યાપ્યાવાપ્યતે ધનમ્॥ ૧૧॥

સુખં સુખિષુ દુઃખેઽપિ જીવનં દુઃખશાલિષુ ।
અનુગ્રહાયતે યેષાં તે ધન્યાઃ ખલુ માન્ત્રિકાઃ॥ ૧૨॥
યાવદજ્ઞાનતો મૌનમાચારો વા વિલક્ષણઃ ।
તાવન્માહાત્મ્યરૂપેણ પર્યવસ્યતિ માન્ત્રિકે અઃ॥ ૧૩॥
ચારાન્ વિચાર્ય દૈવજ્ઞૈર્વક્તવ્યં ભૂભુજાં ફલમ્ ।
ગ્રહચારપરિજ્ઞાનં તેષામાવશ્યકં યતઃ॥ ૧૪॥
પુત્ર ઇત્યેવ પિતરિ કન્યકેતિ માતરિ ।
ગર્ભપ્રશ્નેષુ કથયન્ દૈવજ્ઞો વિજયી ભવેત્॥ ૧૫॥
આયુસ્પ્રશ્ને દીર્ઘમાયુર્વાચ્યં મૌહૂર્તિકૈર્જનૈઃ    ।
જીવન્તો બહુમન્યન્તે મૃતાઃ પ્રક્ષ્યન્તિ કં પુનઃ॥ ૧૬॥
સર્વં કોટિદ્વયોપેતં સર્વં કાલદ્વયાવધિ ।
સર્વં વ્યામિશ્રમિવ ચ વક્તવ્યં દૈવચિન્તકૈઃ॥ ૧૭॥
નિર્ધનાનાં ધનાવાપ્તિં  ધનિનામધિકં ધનમ્ ।
બ્રુવાણાઃ સર્વથા ગ્રાહ્યા લોકૈર્જ્યૌતિષિકા જનાઃ॥ ૧૮॥
શતસ્ય લાભે તામ્બૂલં સહસ્રસ્ય તુ ભોજનમ્ ।
દૈવજ્ઞાનામુપાલમ્ભો નિત્યઃ કાર્યવિપર્યયે॥ ૧૯॥
અપિ સાગરપર્યન્તા વિચેતવ્યા વસુન્ધરા ।
દેશો હ્યરત્નિમાત્રેઽપિ નાસ્તિ દૈવજ્ઞવર્જિતઃ  ॥ ૨૦॥
વારાન્ કે ચિદ્ગ્રહાન્ કે ચિત્કે ચિદૃક્ષાણિ જાનતે ।
ત્રિતયં યે વિજાનન્તિ તે વાચસ્પતયઃ સ્વયમ્॥ ૨૧॥
નૈમિત્તિકાઃ સ્વપ્નદૃશો દેવતાનાં [[અમી ત્રયઃ]] ।
નિસર્ગશત્રવઃ સૃષ્ટા દૈવજ્ઞાનામમી ત્રયઃ॥ ૨૨॥
સ્વસ્થૈરસાધ્યરોગૈશ્ચ જન્તુભિર્નાસ્તિ કિં  ચન ।
કાતરા દીર્ઘરોગાશ્ચ ભિષજાં ભાગ્યહેતવઃ॥ ૨૩॥
નાતિધૈર્યં પ્રદાતવ્યં નાતિભીતિશ્ચ રોગિણિ ।
નૈશ્ચિન્ત્યાન્નાદિમે દાનં નૈરાશ્યાદેવ નાન્તિમે॥ ૨૪॥
ભૈષજ્યં તુ યથાકામં પથ્યં તુ કઠિનં વદેત્ ।
આરોગ્યં વૈદ્યમાહાત્મ્યાદન્યથાત્વમપથ્યતઃ॥ ૨૫॥

નિદાનં રોગનામાનિ સાત્મ્યાસાત્મ્યે ચિકિત્સિતમ્ ।
સર્વમપ્યુપદેક્ષ્યન્તિ રોગિણઃ સદને સ્ત્રિયઃ॥ ૨૬॥
જૃમ્ભમાણેષુ  રોગેષુ મ્રિયમાણેષુ જન્તુષુ ।
રોગતત્ત્વેષુ શનકૈર્વ્યુત્પદ્યન્તે ચિકિત્સકાઃ॥ ૨૭॥
પ્રવર્તનાર્થમારમ્ભે મધ્યે ત્વૌષધહેતવે ।
બહુમાનાર્થમન્તે ચ જિહીર્ષન્તિ ચિકિત્સકાઃ॥ ૨૮॥
લિપ્સમાનેષુ વૈદ્યેષુ ચિરાદાસાદ્ય રોગિણમ્ ।
દાયાદાઃ સમ્પ્રરોહન્તિ દૈવજ્ઞા માન્ત્રિકા અપિ॥ ૨૯॥
રોગસ્યોપક્રમે સાન્ત્વં મધ્યે કિં  ચિદ્ધનવ્યયઃ ।
શનૈરનાદરસ્શાન્તૌ સ્નાતો વૈદ્યં ન પશ્યતિ॥ ૩૦॥
દૈવજ્ઞત્વં માન્ત્રિકતા ભૈષજ્યં ચાટુકૌશલમ્ ।
એકૈકમર્થલાભાય દ્વિત્રિયોગસ્તુ દુર્લભઃ॥ ૩૧॥
અનૃતં ચાટુવાદશ્ચ ધનયોગો મહાનયમ્ ।
સત્યં વૈદુષ્યમિત્યેષ યોગો દારિદ્ર્યકારકઃ॥ ૩૨॥
કાતર્યં દુર્વિનીતત્ત્વં   કાર્પણ્યમવિવેકતામ્ ।
સર્વં માર્જન્તિ કવયઃ શાલીનાં મુષ્ટિકિઙ્કરાઃ॥ ૩૩॥
ન કારણમપેક્ષન્તે કવયઃ સ્તોતુમુદ્યતાઃ ।
કિં  ચિદસ્તુવતાં તેષાં જિહ્વા ફુરફુરાયતે॥ ૩૪॥
સ્તુતં સ્તુવન્તિ કવયો ન સ્વતો ગુણદર્શિનઃ   ।
કીતઃ કશ્ચિદલિર્નામ કિયતી તત્ર વર્ણના॥ ૩૫॥
એકૈવ કવિતા પુંસાં ગ્રામાયાશ્વાય હસ્તિને ।
અન્તતોઽન્નાય વસ્ત્રાય તામ્બૂલાય ચ કલ્પતે॥ ૩૬॥
શબ્દાખ્યમપરં બ્રહ્મ સન્દર્ભેણ પરિષ્કૃતમ્ ।
વિક્રીયતે કતિપયૈર્વૃથાન્યૈર્વિનિયુજ્યતે  ॥ ૩૭॥
વર્ણયન્તિ નરાભાસાન્ વાણીં  લબ્ધ્વાપિ યે જનાઃ ।
લબ્ધ્વાપિ કામધેનું તે લાઙ્ગલે  વિનિયુઞ્જતે॥ ૩૮॥
પ્રશંસન્તો નરાભાસાન્ પ્રલપન્તોઽન્યથાન્યથા ।

કથં તરન્તુ કવયઃ કામપારમ્યવાદિનઃ॥ ૩૯॥
યત્સન્દર્ભે યદુલ્લેખે યદ્વ્યઙ્ગ્યે  નિભૃતં મનઃ ।
સમાધેરપિ તજ્જ્યાયાઃ શઙ્કરો યદિ વર્ણ્યતે॥ ૪૦॥

બન્ધવઃ
ગૃહિણી ભગિની તસ્યાઃ શ્વશુરૌ શ્યાલ ઇત્યપિ ।
પ્રાણિનાં કલિના સૃષ્ટાઃ પઞ્ચ પ્રાણા ઇમેઽપરે॥ ૪૧॥
જામાતરો ભાગિનેયા માતુલા દારબાન્ધવાઃ ।
અજ્ઞાતા એવ ગૃહિણાં ભક્ષ્યન્ત્યાખુવદ્ગૃહે ॥ ૪૨॥
માતુલસ્ય બલં માતા જામાતુર્દુહિતા બલમ્ ।
શ્વશુરસ્ય બલં ભાર્યા સ્વયમેવાતિથેર્બલમ્॥ ૪૩॥
જામાતુર્વક્રતા તાવદ્યાવચ્છ્યાલસ્ય બાલતા ।
પ્રબુધ્યમાને સારલ્યં પ્રબુદ્ધેઽસ્મિન્ પલાયનમ્॥ ૪૪॥
ભાર્યા જ્યેષ્ઠા શિશુઃ શ્યાલઃ શ્વશ્રૂઃ સ્વાતન્ત્ર્યવર્તિની   ।
શ્વશુરસ્તુ પ્રવાસીતિ જામાતુર્ભાગ્યધોરણી॥ ૪૫॥
ભૂષણૈર્વાસનૈઃ પાત્રૈઃ પુત્રાણામુપલાલનૈઃ ।
સકૃદાગત્ય ગચ્છન્તી કન્યા નિર્માર્ષ્ટિ  મન્દિરમ્॥ ૪૬॥
ગૃહિણી સ્વજનં વક્તિ શુષ્કાહારં મિતાશનમ્ ।
પતિપક્ષ્યાંસ્તુ બહ્વાશાન્ ક્ષીરપાંસ્તસ્કરાનપિ॥ ૪૭॥
ભાર્યે દ્વે પુત્રશાલિન્યૌ ભગિની પતિવર્જિતા   ।
અશ્રાન્તકલહો નામ યોગોઽયં ગૃહમેધિનામ્॥ ૪૮॥
ભાર્યે દ્વે બહવઃ પુત્રા દારિદ્ર્યં રોગસમ્ભવઃ ।
જીર્ણૌ ચ માતાપિતરાવેકૈકં નરકાધિકમ્॥ ૪૯॥

ઉત્તમઋણાઃ
સ્મૃતે સીદન્તિ ગાત્રાણિ દૃષ્ટે પ્રજ્ઞા વિનશ્યતિ ।
અહો મહદિદં ભૂતમુત્તમઋણાભિશાબ્ધિતમ્॥ ૫૦॥

અન્તકોઽપિ હિ જન્તૂનામન્તકાલમપેક્ષતે ।
ન કાલનિયમઃ કશ્ચિદુત્તમાર્ણસ્ય વિદ્યતે॥ ૫૧॥
ન પશ્યામો મુખે દંષ્ટ્રાં  ન પાશં વા કરાઞ્જલે ।
ઉત્તમાર્ણમવેક્ષ્યૈવ તથાપ્યુદ્વેજિતે મનઃ॥ ૫૨॥

દારિદ્ર્યમ્
શત્રૌ સાન્ત્વં પ્રતીકારઃ સર્વરોગેષુ ભેષજમ્ ।
મૃત્યૌ મૃત્યુઞ્જયધ્યાનં દારિદ્ર્યે તુ ન કિં  ચન॥ ૫૩॥
શક્તિં  કરોતિ સઞ્ચારે શીતોષ્ણે મર્ષયત્યપિ ।
દીપયત્યુદરે વહ્નિં  દારિદ્ર્યં પરમૌષધમ્॥ ૫૪॥
ગિરં સ્ખલન્તીં  મીલન્તીં  દૃષ્ટિં  પાદૌ વિસંસ્થુલૌ ।
પ્રોત્સાહયતિ યાચ્ઞાયાં રાજાજ્ઞેવ દરિદ્રતા॥ ૫૫॥
જીર્યન્તિ રાજવિદ્વેષા જીર્યન્ત્યવિહિતાન્યપિ ।
આકિઞ્ચન્યબલાઢ્યાનામન્તતોઽશ્માપિ જીર્યતિ॥ ૫૬॥
નાસ્ય ચોરા ન પિશુના ન દાયાદા ન પાર્થિવાઃ   ।
દૈન્યં રાજ્યાદપિ જ્યાયો યદિ તત્ત્વં પ્રબુધ્યતે॥ ૫૭॥

ધનિનઃ
પ્રકાશયત્યહઙ્કારં પ્રવર્તયતિ તસ્કરાન્ ।
પ્રોત્સાહયતિ દાયાદાંલ્લાક્ષ્મીઃ કિં  ચિદુપસ્થિતા॥ ૫૮॥
વિડમ્બયન્તિ યે નિત્યં વિદગ્ધાન્ ધનિનો જનાઃ ।
ત એવ તુ વિડમ્બ્યન્તે શ્રિયા કિઞ્ચિદુપેક્ષિતાઃ॥ ૫૯॥
પ્રામાણ્યબુદ્ધિઃ સ્તોત્રેષુ દેવતાબુદ્ધિરાત્મનિ ।
કીટબુદ્ધિર્મનુષ્યેષુ નૂતનાયાઃ શ્રિયઃ ફલમ્॥ ૬૦॥
શ‍ૃણ્વન્ત એવ પૃચ્છન્તિ પશ્યન્તોઽપિ ન જાનતે ।
વિડમ્બનાનિ ધનિકાઃ સ્તોત્રાણીત્યેવ મન્વતે॥ ૬૧॥
આવૃત્ય શ્રીમદેનાન્ધાનન્યોન્યકૃતસંવિદઃ ।

સ્વૈરં હસન્તિ+પાર્શ્વસ્થા બાલોન્મત્તપિશાચવત્॥ ૬૨॥
સ્તોતવ્યૈઃ સ્તૂયન્તે નિત્યં સેવનીયૈશ્ચ સેવ્યતે ।
ન બિભેતિ ન જિહ્રેતિ  તથાપિ ધનિકો જનઃ॥ ૬૩॥
ક્ષણમાત્રં ગ્રહાવેશો યામમાત્રં સુરામદઃ ।
લક્ષ્મીમદસ્તુ મૂર્ખાણામાદેહમનુવર્તતે॥ ૬૪॥
શ્રીર્માસમર્ધમાસં વા ચેષ્ટિત્વા વિનિવર્તતે ।
વિકારસ્તુ તદારબ્ધો નિત્યં લશુનગન્ધવત્॥ ૬૫॥
કણ્ટ્ઃએ  મદઃ કોદ્રવજો હૃદિ તામ્બૂલજો મદઃ ।
લક્ષ્મીમદસ્તુ સર્વાઙ્ગે  પુત્રદારમુખેષ્વપિ॥ ૬૬॥
યત્રાસીદસ્તિ વા લક્ષ્મીસ્તત્રોન્મદઃ પ્રવર્તતામ્ ।
કુલેઽપ્યવતરત્યેષ કુષ્ઠાપસ્મારવત્કથમ્॥ ૬૭॥
અધ્યાપયન્તિ શાસ્ત્રાણિ તૃણીકુર્વન્તિ પણ્ડિતાન્ ।
વિસ્મારયન્તિ જાતિં  સ્વાં વરાટાઃ પઞ્ચષા કરે॥ ૬૮॥
બિભર્તુ ભૃત્યાન્ ધનિકો દત્તાં વા દેયમર્થિષુ   ।
યાવદ્યાચકસાધર્મ્યં તાવલ્લોકો ન મૃષ્યતિ॥ ૬૯॥

પિશુનાઃ
ધનભારો હિ લોકસ્ય પિશુનૈરેવ ધાર્યતે ।
કથં તે તં લઘૂકર્તું યતન્તેઽપરથા સ્વતઃ॥ ૭૦॥
શ્રમાનુરૂપં પિશુને કિમુપક્રિયતે નૃપૈઃ ।
દ્વિગુણં ત્રિગુણં ચૈવ કૃતાન્તો લાલયિષ્યતિ॥ ૭૧॥
ગોકર્ણે ભદ્રકર્ણે ચ જપો દુષ્કર્મનાશનઃ ।
રાજકર્ણે જપઃ સદ્યઃ સર્વકર્મવિનાશનઃ॥ ૭૨॥
ન સ્વાર્થં કિઞ્ચિદિચ્છન્તિ ન પ્રેર્યન્તે ચ કેન ચિત્ ।
પરાર્થેષુ પ્રવર્તન્તે શઠાઃ સન્તશ્ચ તુલ્યવત્॥ ૭૩॥
કાલાન્તરે હ્યનર્થાય ગૃધ્રો ગેહોપરિ સ્થિતઃ ।
ખલો ગૃહસમીપસ્થઃ સદ્યોઽનર્થાય દેહિનામ્॥ ૭૪॥

લોભિનઃ
શુષ્કોપવાસો ધર્મેષુ ભૈષજ્યેષુ ચ લઙ્ઘનમ્  ।
જપયજ્ઞશ્ચ યજ્ઞેષુ રોચતે લોભશાલિનામ્॥ ૭૫॥
કિં  વક્ષ્યતીવ ધનિકાદ્યાવદુદ્વિજતેઽધનઃ ।
કિં  પ્રક્ષ્યતીતિ લુબ્ધોઽપિ તાવદુદ્વિજતે તતઃ॥ ૭૬॥
સર્વમાતિથ્યશાસ્ત્રાર્થં સાક્ષાત્કુર્વન્તિ લોભિનઃ ।
ભિક્ષાકબલમેકૈકં યે હિ પશ્યન્તિ મેરુવત્॥ ૭૭॥
ધનપાલઃ પિશાચો હિ દત્તે સ્વામિન્યુપસ્થિતે ।
ધનલુબ્ધઃ પિશાચસ્તુ ન કસ્મૈ ચન દિત્સતે॥ ૭૮॥
દાતારોઽર્થિભિરર્થ્યન્તે   દાતૃભિઃ પુનોઽર્થિનઃ   ।
કર્તૃકર્મવ્યતીહારાદહો નિમ્નોન્નતં કિયત્॥ ૭૯॥
સ્વસ્મિન્નસતિ નાર્થસ્ય રક્ષકઃ સમ્ભવેદિતિ ।
નિશ્ચિત્યૈવં સ્વયમપિ ભુઙ્ક્તે લુબ્ધઃ કથં ચન॥ ૮૦॥
પ્રસ્થાસ્યમાનઃ પ્રવિશેત્પ્રતિષ્ઠેત દિને દિને ।
વિચિત્રાનુલ્લિખેદ્વિઘ્નાંસ્તિષ્ઠાસુરતિથિશ્ચિરમ્॥ ૮૧॥

ધાર્મિકાઃ 
પ્રદીયતે વિદુષ્યેકં કવૌ દશ નટે શતમ્ ।
સહસ્રં દામ્ભિકે લોકે શ્રોત્રિયે તુ ન કિઞ્ચન॥ ૮૨॥
ઘટકં સમ્યગારાધ્ય વૈરાગ્યં પરમં વહેત્ ।
તાવદર્થાઃ પ્રસિદ્ધ્યન્તિ યાવચ્ચાપલમાવૃતમ્॥ ૮૩॥
એકતઃ સર્વશાસ્ત્રાણિ તુલસીકાષ્ઠમેકતઃ ।
વક્તવ્યં કિં  ચિદિત્યુક્તં વસ્તુતસ્તુલસી પરા॥ ૮૪॥
વિસ્મૃતં વાહટેનેદં તુલસ્યાઃ પઠતા ગુણન્ ।
વિશ્વસમ્મોહિની વિત્ત દાયિનીતિ ગુણદ્વયમ્॥ ૮૫॥
કૌપીનં ભસિતાલેપો દર્ભા+રુદ્રાક્ષમાલિકા ।

મૌનમેકાસિકા ચેતિ મૂર્ખસઞ્જીવનાનિ ષટ્ ॥ ૮૬॥
વાસઃ પુણ્યેષુ તીર્થેષુ પ્રસિદ્ધશ્ચ મૃતો ગુરુઃ ।
અધ્યાપનાવૃત્તયશ્ચ કીર્તનીયા ધનાર્થિભિઃ  ॥ ૮૭॥
મન્ત્રભ્રંશે સમ્પ્રદાયઃ પ્રયોગશ્ચ્યુતસઙ્કૃતૌ ।
દેશધર્મસ્ત્વનાચારે પૃચ્છતાં સિદ્ધમુત્તરમ્॥ ૮૮॥
યથા જાનન્તિ બહવો યથા વક્ષ્યન્તિ દાતરિ ।
તથા ધર્મં ચરેત્સર્વં ન વૃથા કિં  ચિદાચરેત્॥ ૮૯॥
સદા જપપટો હસ્તે મધ્યે મધ્યેઽક્ષિમીલનમ્ ।
સર્વં બ્રહ્મેતિ વાદશ્ચ સદ્યસ્પ્રત્યયહેતવઃ॥ ૯૦॥
આમધ્યાહ્નં નદીવાસઃ સમાજે દેવતાર્ચનમ્ ।
સતતં શુચિવેષશ્ચ ઇત્યેતદ્દમ્ભસ્ય જીવિતમ્॥ ૯૧॥
તાવદ્દીર્ઘં નિત્યકર્મ યાવત્સ્યાદ્દ્રષ્ટૃમેલનમ્ ।
તાવત્સઙ્ક્ષિપ્યતે સર્વં યાવદ્દ્રષ્ટા ન વિદ્યતે॥ ૯૨॥
આનન્દબાષ્પરોમાઞ્ચૌ યસ્ય સ્વેચ્છાવશંવદૌ ।
કિં  તસ્ય સાધનૈરન્યૈઃ કિઙ્કરાઃ સર્વપાર્થિવાઃ  ॥ ૯૩॥

દુર્જનાઃ
દણ્ડ્યમાના વિકુર્વન્તિ લાલ્યમાનાસ્તતસ્તરામ્ ।
દુર્જનાનામતો ન્યાય્યં દૂરાદેવ વિસર્જનમ્॥ ૯૪॥
અદાનમીષદ્દાનં ચ કિઞ્ચિત્કોપાય દુર્ધિયામ્   ।
સમ્પૂર્ણદાનં પ્રકૃતિર્વિરામો    વૈરકારણમ્॥ ૯૫॥
જ્યાયાનસંસ્તવો દુષ્ટૈરીર્ષ્યાયૈ સંસ્તવઃ પુનઃ ।
અપત્યસમ્બન્ધવિધિઃ સ્વાનર્થાયૈવ કેવલમ્॥ ૯૬॥
જ્ઞાતેયં જ્ઞાનહીનત્વં પિશુનત્વં દરિદ્રતા ।
મિલન્તિ યદિ ચત્વારિ તદ્દિશેઽપિ નમો નમઃ॥ ૯૭॥
પરછિદ્રેષુ હૃદયં પરવાર્તાસુ ચ શ્રવઃ ।
પરમર્માસુ વાચં ચ ખલાનામસૃજદ્વિધિઃ॥ ૯૮॥

વિષેણ પુચ્છલગ્નેન વૃશ્ચિકઃ પ્રાણિનામિવ ।
કલિના દશમાંશેન સર્વઃ કાલોઽપિ દારુણઃ॥ ૯૯॥
યત્ર ભાર્યાગિરો વેદા યત્ર ધર્મોઽર્થસાધનમ્ ।
યત્ર સ્વપ્રતિભા માનં તસ્મૈ શ્રીકલયે નમઃ॥ ૧૦૦॥
કામમસ્તુ જગત્સર્વં કાલસ્યાસ્ય વશંવદમ્ ।
કાલકાલં પ્રપન્નાનાં કાલઃ કિં  નઃ કરિષ્યતિ? ॥ ૧૦૧॥
કવિના નીલકણ્ઠેન કલેરેતદ્વિડમ્બનમ્ ।
રચિતં વિદુષાં પ્રીત્યૈ રાજાસ્થાનાનુમોદનમ્॥ ૧૦૨॥
ઇતિ નીલકણ્ઠદીક્ષિતવિરચિતં કલિવિડમ્બનં સમ્પૂર્ણમ્ ।

There are some differences in verse numbering sequence

from print to print.

Kali Vidambanam Parody of Life in the Dark Age

pdf was typeset on December 25, 2021

Please send corrections to sanskrit@cheerful.com

kaliviDambanam.pdf 9


	Document Information
	Document Text
	બન્ધવઃ
	ઉત્તમઋણાઃ
	દારિદ્ર્યમ્
	ધનિનઃ
	પિશુનાઃ
	લોભિનઃ
	ધાર્મિકાઃ
	દુર્જનાઃ

	Document Credits

